
Societad Retorumantscha
Rapport annual per igl onn 2008

La suprastonza, igl institut ed il persunal

La fin digl onn da rapport ei la squadra da lavur dil DRG puspei cum-
pleta. Ei ha dau relativamein grondas midadas ella cumposiziun da quella.
Nus havein stuiu remplazzar ina persuna ella redacziun ed occupar da niev
in post ella documentaziun. El decuors dalla stad han las plazzas vacantas
saviu vegnir occupadas. Ussa fa Ursin Lutz part dalla squadra da redac-
ziun, e per la documentaziun el volumen da 70% lavuran las duas dunnas
Violanta Spinas Bonifazi e Nadia Caduff ch’han entschiet lur plazza igl
atun vargau. Per la preparaziun da quellas elecziuns ha la gruppa da lavur
corrispundenta impundiu in bienton temps, e nus sperein ussa che la lavur
egl institut sappi cuntinuar cun ina gruppa da collaboraturs e collaboratu-
ras cumpetenta e motivada. Igl eco sin nossa tscherca da persunal qualifi-
cau per la lavur scientifica ei staus encuraschonts, e nus havein astgau re-
gistrar ch’ei dat ina certa gruppa da persunas che s’interessassen per la
lavur tier il DRG, quei che fa curascha en vesta al fatg ch’ei vegn adina
puspei a duvrar era ils proxims onns candidatas e candidats per cuntinuar
cun la lavur.

La suprastonza ei serimnada per treis sesidas, gest era pervia dallas elec-
ziuns ch’ein stadas necessarias duront quest onn. Il quen annual vegn bein
tractaus minuziusamein en quellas radunonzas, mo igl ei da dir che nossas
incumbensas seigien definidas stretgamein e ch’il spazi liber ei ordvart li-
mitaus; en quei risguard essan nus selegrai che la situaziun economica pa-
reva da senormalisar: Il cantun ha renunziau sin sia scursanida da diesch
procent, e las vestas da realisar in mudest alzament dalla contribuziun can-
tunala eran ordvart empermettentas. Deplorablamein ei quella speronza
vegnida trumpada duront igl onn e sin la fin digl atun. La decisiun dalla
LR da scursanir la contribuziun per nossas publicaziuns (ei setracta en
principi dallas Annalas) e la finala I'informaziun digl Uffeci da cultura,
ch’ins hagi renunziau per uonn d’augmentar la contribuziun al menaschi,
sco el era vegniu empermess, quei el stau ina cumulaziun da fatgs nunle-
greivels ord la vesta dalla SRR. (Remarca supplementara: Nus havein in-
stradau discuors cun la LR per anflar soluziuns praticablas, ed era cun il
cantun havein nus anflau denton ina via per segirar silmeins per uonn
quella summa ch’era vegnida empermessa.) A liunga vesta vegnin nus a
stuer anflar in status pli calculabel per che la lavur egl institut sappi cunti-
nuar sco previu e sco la Confederaziun, che porta il buordi principal dalla
finanziaziun, spetga dils vocabularis naziunals.

Radunonza generala

Quella ha giu liug uonn a Strada ell’Engiadina nua che la SRR ha envidau
ses commembers ad ina dieta cul tema «mpurtonza da scartira e stampa
per la litteratura romontscha». Ils referats tier il tema ein vegni accumpi-
enai dad ina viseta ellas localitads dalla Stamparia Strada, pli exact dil Mu-
seum Stamparia Strada ch’ha festivau igl onn 2008 il giubileum da 20
onns. Liug e tema han lubiu da tractar la damonda el dretg contuorn e da
saver guder I'illustraziun pratica da quei ch’ei vegniu presentau ellas parts
neu dalla scienzia. Ina finamira impurtonta che la SRR persequitescha na-
turalmein era cun far sias radunonzas ella regiun fuss da contonscher in
auter publicum che sa buca vegnir mintgaga a Cuera per la radunonza ge-
nerala. En quei senn vegnin nus ad observar vinavon quella via.

Scienzia, publicaziuns e formaziun

Davart redacziun e publicaziun dil Dicziunari Rumantsch Grischun san las
indicaziuns da detagl vegnir pridas ord il rapport dil cauredactur che vegn
era publicaus ellas Annalas. Quella lavur sesviluppescha tenor plan. Le-
areivel ei ch’il diember dils abonnents resta sin in bien nivel e che la pu-
blicaziun vegn mintgamai presentada e commentada els mieds da massa.

La redacziun dallas Annalas (Esther Krittli e Renzo Caduff) ha empruau
da reformar quella publicaziun, e quella sepresenta en ina fuorma empau
modificada. I\ para ch’il sustegn dalla Pro Helvetia hagi slargau empau il
spazi da realisar igl annuari, ed igl ei legreivel da constatar ch’ei reusse-
scha d'involver novas persunas, dad anflar novas avischinaziuns tematicas
ed era da structurar il cuntegn dallas Annalas cun agid da novs elements.

Ils davos 120 toms dallas Annalas ein vegni registrai da Gion Tscharner
ch’ha impundiu in liung temps ed ina immensa lavur per render accessibel
tut quei ch’ei vegniu publicau duront 120 onns en quella retscha. Ussa ei il
register promts per vegnir publicaus en fuorma electronica, quei che duei
succeder proximamein. (Quel vegn a far buns survetschs a tut quels che la-
vuran cun informaziuns en connex cun lungatg e cultura romontscha, mo
era ella lavur da redacziun egl Institut dal DRG vegn quei register a da-
ventar in instrument indispensabel.

La suprastonza ha era dau I'incumbensa da far in register per las «Fontau-
nas da dretg romontschas» ch’ein cumparidas igl onn 2007, cumpiladas da
Martin Bundi. Era quei register ei, sco annunziau ell’introducziun, previus
en fuorma electronica. Quella moda da publicar vegn considerada sco la

megliera premissa per far accessibels tut quei reh material per quels che
drovan quei, seigi quei el rom da studis academics ni privats, seigi quei
ord motivs giuridics, linguistics ni culturhistorics.

La SRR ha era susteniu idealmein e praticamein las lavurs da registraziun
dallas canzuns ord il relasch da Alfons Maissen. Quei material ei vegnius
sistemaltisaus e registraus dad Iso Albin per incumbensa dall’Uniun per la
perscrutaziun dalla cultura grischuna.

Ils commembers dalla redacziun prendan adina puspei part da discussiuns
dil fatg e visetan cuors da perfecziunament professiunal.

Effect ed engraziament

Enten enumerar tut quellas activitads principalas dalla SRR che vegnan
realisadas per gronda part tras ils collaboraturs directs digl Institut dal
DRG daventan ins adina puspei pertscharts ch’ei setracta d’ina gronda la-
vur che vegn prestada cheu. Quella sequantifichescha anoviars surtut tras
las publicaziuns che vegnan era presentadas e dallas qualas ins prenda -
silmeins el rom da quei ch’ei pusseivel cun ina lavur scientifica e culturala
- notizia ella publicitad. Dasperas dat ei aunc numerusas prestaziuns, sco
lavur da documentaziun, cussegliaziuns, informaziuns, collavuraziun en
eruppas da lavur, che figureschan buca aschi veseivlamein enzanua en in
rapport.

Allas persunas ch’ein vegnidas numnadas en quei rapport, mo era a tut
quellas ch’ein buca vegnidas numnadas, ad in(a) e scadin(a) engraziel jeu
cordialmein. In cordial engraziament va naturalmein era als consupra-
stonts, alla Cumissiun filologica per sia lavur da correctura ed igl accum-
pignament scientific.

Cuera, schaner 2009 Il president: Cristian Collenberg

